
                                Әмәкәй урта мәктәбенең 8 нче класс укучысы

Конкурсларда даими катнашып,призлы урыннар яулый, язмалары “Көмеш кыңгырау”,”Авыл утлары”газеталарында,
”Мәйдан” журналында, ”Өмет чаткылары” китабында басылды.
Туган якта

Туган җирем –тал-тирәкле

Калмыя буйларында.

Мин туганмын ямьле җәйдә

     Әмәкәй авылында.

Туган ягым бигрәк матур.

Шаулый куе камышлар.

Икмәк үсә басуларда,

Һәр башагы- карышлап.

Туган җирнең һәр почмагы

Матур, гөлле, чәчәкле.

Шуңа күрә Әмәкәйдә

Рәхәт бит яшәүләре.

Барлык кешеләр ярата

Үзенең туган ягын.

Туган туфрак, туган йортын,

Кадерле бала чагын.

Күңеле ак әнкәйләр.
Иң кадерле, иң хөрмәтле

Кеше дөньяда әнкәй.

Күңеле ак әнкәйләрнең

Шомырт чәчәкләредәй.

Әни кеше һәрвакытта

Бәхет тели балага.

Гомер буе балалар да

Игелек кылсын аңа.

Җирдәге һәрбер әнинең

Теләге чынга ашсын.

Ә балалар әниләрен 

Кадерләсен, яратсын.

Гаиләм җылысында

Безнең гаилә зур түгел:
Әти,әни ,сеңлем,мин.

Һәрчак шулай дүртәүләшеп,

Яшәсәк иде имин.

Яңа йорт салды әтием,

Тырышып,зур көч куеп,

Әти-әни үрнәк безгә-

Үсәбез эшчән булып.

Әтиемне “уңган “-диләр,

Авылда һәрбер кеше.

Нинди эшкә тотынса да,
Көлеп тора һәр эше.

Киңәшеп,серләшеп яшәү

Гаиләм җылысында

Күңелләрне дәртләндерә

Эшләрнең олысына.

Сеңлем белән мин-икебез

Белем алабыз мәктәптә.

Чын кеше булып үсәргә

Телибез киләчәктә.

Мин үземнең гаиләмне

Бик яратам ,кадерлим.

Бәхет,шатлык-куанычлар

Юлдаш булсын дип телим.
Мөҗәһит абый.
Шагыйрь белән очраштык без,

Булды шундый зур бәйрәм.

Мәктәпкә шагыйрь килде дә,

Калдырды безне хәйран.

Шагыйрь абый искиткеч-

Уйный барлык коралда.

Гармун, тальян, кубызда,

Сорнайда һәм курайда.

Җитмеш төрле генә түгел,
Ахры ,аның һөнәре.

Гел эшләп кенә үтәме

Көннәре һәм төннәре!?

Очрашуда ышандык без,
Инандык тагын шуңа:

Тырышлык булса кешедә,

Һәр эшне җиңеп була.

Туган авылым
Туган авыл һәркемгә дә

Бик кадерле,бик якын.

Туган авыл кебек газиз

Берәр җир бармы тагын?

Туган авылым Әмәкәйдә

Җәйләр ямьле,көзе мул.

Кышлары салкын булса да,

Язлары ягымлы шул.
Светофор
Төрле төсле күзләре

Бер сүнә дә бер яна.

Юлда иминлек саклый

Бу тылсымлы багана.

Дөрес бүлә вакытны,

Бервакыт та алдашмый.

Ул кушканны тыңласа,

Һичкем юлда ялгышмый.

Күрсәткеч таяк болгый

Милиционер абый.
Ул исә тәртипсезгә

Күз кысып кына карый.

Юлларда булсын тыныч,

Алмасыннар җәрәхәт.

02 хәбәр итмәсен:

“Юлда фәлән һәлакәт”.

Хәвеф-хәтәр,үлемнәрсез

Яшәүләр җирдә рәхәт!

Аек булсын шоферлар,

Хәрәкәттә-бәрәкәт.

Аларга лаек булырмын

Җиде буын нәселеңне

Белү кирәк һәркемгә.

Бабаңнар эшен искә алып,

Аяк бас син һәр көнгә.

Нәселеңнең тамырларын

Каян килгәнен аңла.

Лаеклы эшләр бизәсен
Килер көнеңне алда.

Тамырлары көчле булса,

Агач та шаулап үсә.

Нәсел-нәсәбең сау булса,

Гомерләр матур үтә.

Шундый уйлар белән озак

Уйланып йөрдем,эзләп.

Әткәм-әнкәм нәсел җебен

Югалтмаска иде исәп.

Алтынчы буын бабамның

Исеме булган Кәрам.

Табанына тоз сибеп

Үтергәннәр җәзалап.

Морзагали исемлесе

Бишенче буын бабам.

Тирә-якта данлыклы

Бик яхшы атлар тоткан.

Атлары белән почта йөрткән

Колхозлашкан чорларда.

Тәвәккәллек,эшмәкәрлек

Бар ,димәк,”тамырларда”.

Дүртенче буын бабам

Әхмәтфәтих атлы булган.

Самосбросканы “җигеп” ул

Кырда урак урдырган.

Һәрбер эшкә оста булган,

Көлтәсен дә ташыган.

Атаклы гармунчы булган,

Тәмәке дә тартмаган.

Хәнифә әбием белән

Өч кыз,бер ул үстергән.

Балта остасы булган ул,

Матур өйләр җиткергән.

Ул бер малай-Әбүзәр атлы

Өченче буын бабам.

Киң күңелле,туган җанлы
Булганын әйтә алам.

Алдынгы тракторчы булып,

Озак еллар эшләгән.

Хезмәтен зурлап,бүләкләп,

Телевизор биргәннәр.

Телевизорның ул чак

Чыккан гына вакыты.

Карарга дип,авыл халкы

Җыелган яше-карты.

Горурланып сөйли әти

Якын бабам хакында.

                                         Үзен күреп белмәсәм дә

                                         Рухын сизәм канымда.


Минем әти кебек эшчән

                                         Кеше юктыр авылда.

                                         Шуңа күрә яратабыз

Әни,мин һәм сеңлем дә.

Әтиемне уңган,булган,

Тырыш диләр һәр кеше.

Нинди эшкә тотынса да,

Көлеп тора һәр эше.

Җиденче бабам кем булган,

Аннан соңгыларының

Исемнәрен,шөгыльләрен

Ышанам-эзләп табармын!                                         

Туган тел

Бу дөньяда һәр кешенең

Була үз туган теле.

Туган телдә генә йөрәк

Саклый иң якын серне.

Сөенеч тә,көенеч тә

Туган телдә әйтелә.

Җанга ятышлы була сүз

Туган телдә әйтелсә.

Мәктәпләрдә туган телдә

Белем ала һәр бала.

Онытмаса туган телне

Онытылмас Ватан-ана.

                                                           ***
                                        Шакирянов Алмаз-9 нчы класс укучысы

Төрле конкурсларда катнашып,призлы урыннар яулый,шигырьләре “Авыл утлары”газетасында басылды.

Әнием

Минем әни бик уңган,

Ул үзе бик чибәр дә.

Матурлыгын аңлатырга

Җитмәс кебек сүзләр дә.

Мин әнигә сокланып ,

Бик озак карап торам.

“Улым!” –дип миңа дәшкәч,

Кочагына омтылам.

Әни миңа елмая,

Җылы кочагын җәеп.

Миңа бик рәхәт була-

Әнием янымда бит.

Безнең гаилә

Минем әни кайчан туган,

Кайда туган-әйтегез!

Әгәр инде белмәсәгез,

Үзем әйтәм,көтегез.

Минем әни туган көнне

Бөтен дөнья балкыган.

Әнием минем елның

Матур язында туган.

Минем әни туганга 

Әбием бик шатланган.

Тагын бер-ике минуттан 

Илнур абый да туган.

Үсеп җиткәч әнием 

Әтиемне очраткан.

Туй үткәчтен бер елдан

Бер шаян малай туган.

Малайга исемне алар

Шактый озак уйлаган.

Шулай итеп ул малай 

Алмаз булган да куйган.

Ул Алмаз дигән малай

Үзем булам инде мин.

Үзем шук та,үзем ут та,

Шаярып та аламын.

Менә әле былтыр гына 

Минем апаем туды.

Кыз,кыз диеп көткән идек,

Малай булды да куйды.

“Рүзәл була апаем”-,дип,

Барысын да туйдырдым.

Шулай итеп исемне 

“Лично “үзем куйдырдым.

Хәзер бөтен гаиләбездә

Биш кеше яшибез без.

Әти,әни һәм әбекәй,

Рүзәл белән икебез.

Безнең гаилә бигрәк тату,

Бик куанып яшибез.

Шуңа күрә бергә-бергә

Бик бәхетле инде без.

Имин юллар телим

Әй,шоферлар,сезгә әйтәм,.

Игътибарлы булыгыз!
Юлда йөрү кагыйдәсен

Беркайчан да бозмагыз.

Пассажирның гомере бит

Тора бары шофердан.

Шофер юлда дөрес йөрсә-

Җырлыйк аңа бары дан.

Яхшы шофер булу өчен

Кирәк бик зур тырышлык.

Шуңа күрә без укыйбыз

ТИН дәресен тырышып.

Бу дәрестә өйрәтәләр

Барлык юл кагыйдәсен.

Укытучыбыз да әйтә:

-Моны һәр бала белсен!

Юл йөрү кагыйдәсен
Һәр бала белеп тора.

Ләкин кайбер шоферлар

Еш кына бозып тора.

Саксызлык аркасында

Килеп чыга бит бәла.

Юл фаҗигаләрендә

Күп гомерләр өзелә.

Шуңа күрә,сезгә әйтәм,

Барчагызга,шоферлар!

Булсын әйдә,алдыгызда

Бары тик имин юллар!
                                                           ***

                               Фаррахова Лилия-8 нче класс укучысы


Шигырьләре ,мәкаләләре “Авыл утлары”,”Көмеш кыңгырау”газеталары,”Мәйдан” журналында, ”Өмет чаткылары” китабында басылды.

Рәмзи мәчете
Авылыбызның уртасында

Балкый зур бер манара.

Рәмзи мәчете диләр,

Нигә шулай атала?

Бу мәчетне минем бабам

Күпме көч куеп салган.

Исеме авылым тарихында

Тирән уелып калган.

Халыкка дин өйрәтергә

Авылымда мәчет бар.

Биек манара өстендә

Балкып торган ае бар.

Бу мәчеткә мин үзем дә

Зур хөрмәт белән карыйм.

Намазларга йөрерләр дип,

Зур ышанычлар баглыйм.
Горурлыгым.

Минем өчен зур горурлык-

Татар милләтеннән булуым.

Туган телем-татар теле,

Туган җирем-Татарстаным.

Чит җирләргә чыксам,горурланып,

«Мин татар кызы!»-диям.

Туган телем,милләтемне

Мин артык,ахры,сөям.

Үз телебез генә матур,

Ягымлы һәм зиннәтле.

Чит җирләргә чыгып китсәң,

Артыр аның кыйммәте.
Без тынычлык яклы

Кошлар сайрый тал-тирәктә

Җилләр исә иркәләп.

Дөнья шулай матур булсын,

Тыныч булсын иртәләр.

Тынычлык,Дуслык,Туганлык

Булсыннар гел янәшә.

Туган илем-бәхет илем,

Гел шатлыкта син яшә.
Бала кайчан бәхетле була?

Гаилә ул тулы була, 

Күп кешеле, түгәрәк.

Якыннарың кочагында

Бер-береңә зур терәк.

Ана язгы кояш кебек,

Елмаеп-көлеп торса,

Очып китәлгән кош кебек,

Бала бәхетле була.

Мәхәббәт учагы янса,

Гаилә уртасында.

Куанычлар ташып тора,

Кайгылар читләп узса.

Гаиләләр кимемәсен,

Елдан-ел артсын гына.

Барсы да сәламәт булсын

Быел- гаилә елында.         
                                 Безнең горурлык

Җиде буын бабаңны да 

Белү бик кирәк диләр.

Аларның яшәү дәверен 

Истә тотарга кирәк.

Әби-бабай исән чакта 

Белеп калырга тырыш.

Бездән соңгы буынга да 

Тапшыру-олы бурыч.

Санап-санап утырдым да

Алты буынны таптым.

Бабайларның шөгыльләрен,

Кәсепләрен барладым.

Шәҗәрәмнең бер буынын

Морат дип язып куйдым.

Фамилиябезнең башы

Фәррах дигән бабамнан.

Гыйльметдин дигән бабам

Катнашкан зур сугышта.

Туган илне саклаган ул

Никадәр кан коешта.

Рәмзи дигән бабам булган

Авылның балта остасы.

Күпме йортлар салынган 

Бабам кулы аркылы.

Мәчетебезне төзүдә 

Ул бик тырышып йөргән.

Исеме дә шуның өчен 

“Рәмзи мәчете”булган.

Аны бөтен авыл белән

Хөрмәт итәләр иде.

Агач,тимер эше чыкса,

Килеп җитәләр иде.

Аның улы Илфат атлы,

Минем әтием дә ул.

Нәсел агачыбызның 

Дәвамчысы иде ул.

Ул баш хисапчы эшен 

Бик яратып башкарды.

Авылдагы һәр кешене

Хөрмәт итте,зурлады.

Өйдә дә ул һәрбер эшкә

Таләпчән,төгәл иде.

Матур язуына карап,

Мин бик соклана идем.

Нәселебезнең дәвамчысы

Мин буламын-Лилия.

Сигезенчедә укыйм мин,

Бары тик “4”,”5”легә.

Буш вакытта шигырь язып,

Матбугатка җибәрәм.

Иншаларым,хикәяләр

Гәҗиттә дә күренә.

Конкурста җиңү түгел,

Иң мөһиме-катнашу.

Үземнең нәселем белән 

Сезне дә таныштыру.
                                                           ***

Галиева Миләүшә- 
8нче класс укучысы.
Шигырьләре“Авыл утлары”газетасында,”Өмет чаткылары” китабында урын алды.
Туган ягым.

“Туган ягым, туган як “дип,

Горурланып яшим мин.

Көн саен күреп торсам да,

Матурлыгын тоям мин.

Авылымның чишмәләре

Челтер-челтер агалар.

Ташлар белән бергә-бергә, 

Матур көй чыгаралар.

Калмыя елгасы бик матур.

Сулары  ташып ага.

Аның биек таулары да

Безне гел кызыктыра.

Урман эчләренә керсәң,

Анда матур һәм ямьле.

Җир җиләкләре дә анда

Кып-кызыл һәм бик тәмле.

Яратырга кирәк аны,

Саклау -төп бурычыбыз.

Чиста итеп тотсак кына,

Ямьле булыр туган ягыбыз.

Карсыз кыш.

                                              Быел кышка ни булгандыр,

                                              Күктән карлар төшмәде.

                                              Без сөенеп көткән карны

                                              Кыш бабай күрсәтмәде.

                                                Була икән шул ул менә

                                                Карсыз кыш дөньяларда.

                                                Карны гел күрмичә генә

                                                Яшәп ятабыз монда.

                                                Әгәр урамны күрсәгез,

                                                Берәр җирдә кар булса...

                                                Бөтен җирдә бушлык икән,

                                                Тышта салкын җил исә.

                                                Менә нинди була икән

                                                Карсыз кыш дигәннәре.

                                                Кыш ничек үтеп киткәнен

                                                Безгә гел сиздермәде.

Минем гаиләм

Гаиләм белән якыннан

Таныштырасым килә.

Бар кеше үз гаиләсен

Ярата,саклый белә.

Өйдәге тәртипләрне

Әтием оештыра.

Буш вакыты  булганда,

Гәҗитләр укыштыра.
Башка йортта яшәсә дә,

Апам безне онытмый.

Әби,әти,сеңлесен ул

Ярдәменнән ташламый.
Абый шәһәрдә торса да,

Өйгә кайтып киткәли.

Әти белән бергәләп,

Авыр эшләрне эшли.
Гаиләдәге кече кыз-

Мин инде үзем булам.

Әти-әниемә охшап,

Җырларга бик яратам.
Өйдә тагын әбием бар,

Әни кебек ул миңа.

80 нән өстә булса да,

Куллары йөгереп тора.
Телим мин бар кешегә

Тыныч тормыш,иминлек.

Бәхете,шатлыклары да

Озын булсын-гомерлек.

Туган ягым
Яратам мин авылымның

Кырларын,болыннарын.

Калмыя елгасының

Биек-биек ярларын.

Яратам авылымны

Шунда туганым өчен.

Аны һаман үстерергә

Кызганмамын мин көчем.

                                                      ***

Шәймәрдәнова Гөлүсә- 8 нче класс укучысы
“Өмет чаткылары”китабында,”Авыл утлары”,”Көмеш кыңгырау”газеталарында мәкаләләре һәм шигырьләре басылды.

                                  Авылым минем-гүзәл җир

                                                Минем авылым- Әмәкәй.

                                         Анда мин туып үстем.

                                         Әниемнең кулларыннан

                                         Чишмә сулары эчтем.

                                         Болыннарында булдым мин,

                                         Алсу чәчәкләр җыйдым.

                                         Аннары шул чәчәкләрдән

                                         Матур такыя үрдем.

Урманнары,кырлары,

Елгасы шаулап тора.

Җәйләр җитсә ,мәтрүшкәләр,

Җиләкләр кызыктыра.

Язларында агачлары

Шаулап яфрак яралар.

Көзләрен бакчаларда

Пешә кызыл алмалар.

Көннәре бик кояшлы,

Ә төннәре йолдызлы.

Чәчәкләре ал да гөл,

Авылым минем- гүзәл җир.
                                      Үсәсем килә.
                                      Җәй җиткәчтен каладан

Абый кайтты кунакка.

Күчтәнәчен төягән,

Ниләр генә юк анда!

Прәннеге, кәнфите-

Бар да тәмле күренә.

Әни генә аларны

Куйды киштә түренә.

Сикерәм дә үреләм,

Җитми шул тик буй гына.

-Апам, алып бирче,-дим,

Күңелдә шул уй гына.

Хәйләкәр генә көлеп,

Үрелә ул киштәгә.

Ул ала. Аңа рәхәт.

Ә миңа соң нишләргә?

Өйдә ни югалса да,

Гел мине гаеплиләр.

Апа гел читтә кала,

Аңа бер сүз дәшмиләр.

Минем буй җитәр иде,

Булмаса яшем кече.

Тиз үсәргә телидер

Минем кебек һәр кеше.

Бакчада бал кортлары.

Кортлар очкан чагында,

Кереп булмый бакчага.

Түтәлдәге җиләкләрне

Җыеп булмый учка да.

Бал кортлары бик усал,

Һичкемне жәлләп тормый.

Укол кебек угын ул

Кадарга сорап тормый.

Бал кортлары шундый эшчән,

Һич тә алар тик тормый.

Җыйган барлык көч-куәтен

Бал җыюга багышлый.
Бишәр медаль тагарлык

Безнең гаилә зур түгел

Биш кеше генә бары

Барысы да бик тырыш,

Һәм мин яратам барын.

Минем әти гаиләдә

Уртанчы булып туган.
Кечкенәдән бик тә шаян
Һәм бик шук малай булган.

Әти эшендә бик тырыш-

Дәвалый ул малларны,

Күзләренә карый-карый

Сөеп куя аларны.

Әнием дә гаиләдә

Уртанчы булып туган

Кечкенәдән кул эшенә

Ул бик тә оста булган.

Өй түрендә һәрчак балкый

Аның чиккән мендәре

Өебезгә сафлык бөрки

Кулы тигән җирләре.

Мин үзем дә алар сыман

Булырга тырышамын,

Биим дә мин,чигәм дә мин-
Һәрвакыт булышамын.

Телим әти-әниемә,

Бәхет,шатлык,сабырлык.

Аларга шундый булганга

Бишәр медаль тагарлык.
Минем теләк

Тынычлык ул-кошлар шавы,

Тынычлык-кош сайравы.

Шат ананың сабыена

Бәхет,шатлык юравы.

Шушы тыныч тормыш өчен

Бабайлар башын салган.

“Сугыш”сүзе йөрәкләрдә

Тирән уелып калган.

Бүтән сугышлар булмасын!

Кеше каны җиргә таммасын!

Ир-егетләр яу кырында

Башын салып калмасын!

Көннәребез матур узсын,

Күкләр гел аяз булсын.

Һәркем өчен бәхет теләп,

Кояш гел көлеп торсын.

Барлап куйдым

Минем борынгы бабам

Булган Миннәхмәт атлы.

Миннәхмәт улы Гайсә-

Минем нәсел тамыры.

Гайсә улы Шәймәрдән

Булган  оста гармунчы.

Бәйрәмнәрдә уйнаган ул

Биючеләр арганчы.

Аның булган күп баласы-

11 бала үскәннәр.

Барысы да тыныч тормышта

Бәхетле гомер иткәннәр.

Әмирҗан дигән улы-

Минем якын бабакай.

Галия әбием белән

Яңа тормышын башлый.

Өч баласы да рәхимле,

Шәфкатьле булып үскән.

Һәрчак кешегә ярдәмчел,

Тырыш,тәүфыйклы булган.

Беренчесе-кыз була.

Аның исеме-Илүзә.

Гаиләдә төпчек булып,

Альберт дөньяга килә.

Минем әтием гаиләдә

Икенче булып туган.

Роберт исемле бу малай

Бик тә шук,шаян булган.

Митнем әти бик уңган,

Бик акыллы,бик булган.

Барлык яхшылыкны да

Әти үзенә җыйган.

Эшенә дә өлгерә,

Өйдә дә ул җитешә.

Умартасын да карый,

Безне бал белән сыйлый.

Әти белән әни бергә

Ике кыз үстерәләр.

Берсе үзем-Гөлүсә,

Апам була-Миләүшә.

Нәселебез тамырларын

Барлап куйдым,тәртипләп.

Алдагы буыннарга да

Тапшырырга иде исәп.

***

Закирова Алия- 7 нче класс укучысы
“Ялкын”журналында,”Көмеш кыңгырау”,”Авыл утлары”газеталарында язмалары даими басыла.
                                             Кыш килде

Кыш.Сихри тынлык килде дөньяга

Акрын гына күбәләкләп карлар ява.

Карлар түгел,әйтерсең лә энҗе ява,

Матурлыкны сагынып көткән бу җиһанга.

Бөтен җирне аклык,сафлык бизи,

Җем-җем кардан күзләр камаша.

Табигатьтә генә була торган

Менә бит ул гүзәл тамаша.

Ак мамыктай карлар җиргә төшә,

Бергәләшеп уйнап,ярышып.

Барча дөнья тынып кала бермәл-

Шул тынлыкка карыйм сокланып.

Салкын кышны бик тә яратам мин,

Бөтен җиһан акка төренә.

Пакь кар кебек кеше күңелләре
Ап-ак булсын иде мәңгегә.
Күңелле тамаша

Бүген мәйданда бәйрәм,

Бар кеше монда күптән.

Кемнеңдер менеп алганын

Колгада әтәч көтә.

Көрәш кызганнан кыза,

Батырлар бил алыша.

Ә бер читтә малайлар

Капчык белән сугыша.

Авызга кашык кабып,

Кем йөгереп маташа?

Ә монда бала-чага

Бүләк кисеп талаша.

Әй,күңелле Сабан туе!

Әй,күңелле тамаша!

Сабан туйдан бүләксез

Кайтып булмый ләбаса.

Әни белән икебез                                        

Без әни белән бергә

Икәүләшеп торабыз.

Малларны да карыйбыз,

Өйне җыештырабыз.
Бәйрәмнәрне матур итеп

Үткәреп тә куябыз.

Өстәлләрне әзерлибез

Тәм-томнарын җыябыз.
Ләкин менә әти,әби,

Бабам да исән булып,

Бик күңелле булыр иде

Гаиләм булса тулы.
Без, әни белән икебез,
Терәк бер-беребезгә,

Бары алга омтылып

Яшәргә кирәк безгә.

                                                           ***    
                  Насретдинова Язилә -7 нче класс укучысы

Бәхет-туган нигездә.

Дөньяда иң кирәге-

Беләсезме ул нәрсә?

Гаиләдәге җылылык-

Иң мөһиме, әлбәттә.
Без гаиләбездә бик күп-

Җидәү барыбыз бергә.

Өлкәннәр- өйдә терәк,

Киңәшләре бик кирәк.

Шат елмаю гына булсын 

Һәрвакыт өебездә.

Тату-матур итеп яшик

Туган нигезебездә! 

Минем әни иң гүзәле.



Минем әни иң гүзәле,

Иң чибәре, матуры.

Һәрбер эштә, һәрбер җирдә,

Гел сынатмый торганы.

Әниемнең җылы кулы

Һәр кешегә ярдәмчел.

Әниемнең йомшак сүзе

Һәммәбезгә туры юл.

Әнием син тормышта

Гел бәхетле генә бул!

Һәм син безнең өчен дә

Гел догалар гына кыл.

Зарипова Гөлнира-7 нче класс укучысы
      Шигырьләре “Көмеш кыңгырау”  газетасында    басылды.
Шау- гөр килеп яшибез. 

Минем әнием – Гөлшат,

Күңеле аның гел шат.

Эше шактый катлаулы –

Ул бит шәфкать туташы.
Инвалидларны карый ,
Шулай  ук әбиләрне.

“ Аяк сызлый, баш авырта,

Кул ойый” дигәннәрне.
Әтием була Мозафар,

Эшли ул шофер булып.

Нинди генә эш кушсаң да,

Башкара бик тырышып.
Апам бар, тугызда укый,

БДИ га әзерләнә.

Көне-төне уку гына,

Хәзер дә укый әнә.
Ә мин булам Гөлнира,

Укыймын мин җидедә.

“Отличница ” булырга

Телимен һәр чиректә.
Бабам була Сабирҗан,

Әбием – Фәрхениса.

Икесен дә яратабыз,
Булсалар да бик усал.
Безнең гаилә бик тату,
Яшибез шау-гөр килеп.

Бер-беребез шатлыгына

Һәрберебез сөенеп.     
 Бездә шулай
Менә җитте Сабан туе.

Гөрләшә халык,шаулый,

Берәү әтәч тотам диеп,

Күрше казын куалый.
Кемдер нидер сөйли читтә,

Кемдер нәрсәдер укый.

Кемдер чүлмәк ватам диеп,

Дустының башын чукый.
Әнә тегендә бер кеше

Капчыкка кереп чумган.

“Финишка барып җитәм,”- дип,

Старт сызыгында калган.
Берәү менә баганага,

Як-ягына карана.

Менеп җиттем бит дигәндә,

Сынып төште багана.
Менә шулай мәш киләләр

Сабан туе көнендә.

Бездә бәйрәм шулай үтә,

Ышанмасаң,кил син дә.
Әнием.

Минем әнием  Гөлшат

Күңеле аның гел шат.

Аның кылган гамәлләре

Күңелгә бирә рәхәт.
Бер утырса, ул бәйләмгә

Кулына күз иярми.

Бер пар башмак бәйләмичә,
Күңеле тынычланмый.
Җәйдә җыя җиләк-җимеш,

Кышка аны әзерли.

“Кыш аенда хәтерләтеп

Торсын әле җәйне”,- ди.

                                                           ***

Җәлилова Йолдыз-7 нче класс укучысы
Әти-әни бүләге
Безнең бәхетле балачак-

Әти-әни бүләге.

Ата-ана назларының

Була алмый күләме.
Аларның йөрәк җылысы

Яшәүгә дәрт тудыра.

Өйләр җылы, өстәлләр мул-
Алар барын булдыра.
Гаиләдә һәрвакытта

Тату яшәргә язсын.

Аек акыл, сәламәтлек

Эшкә дәрт өстәп торсын.
Кояшка тиң әнием.

Әниемнең  бик яратам

Ягымлы карашларын,

Аның җып-җылы кочагын,

Кочаклап сөйгән чагын.
Кояшка тиңләр идем мин

Әниемнең карашын.

Аның өчен бирер идем

Йөрәгемнең җылысын.
Әниләргә күңелдәге 

Яратуны сүндермик!

Көлеп кенә яшәсеннәр

Кәефләрен төшермик.
                       Бәдретдинова Сөмбел - 7 нче класс укучысы

          Шигырьләре “Көмеш кыңгырау” 

           газетасында    басылды.
Үрнәк гаилә

Гаилә елы  уңаеннан,

Шигырь яздым әле мин.

Гаиләм турында бераз

Сөйләп алыйм әле,дип.

Гаиләдә без дүрт кеше.

Һәрберсенең үз эше.

Кемдер укый, кемдер эшли,

Кешеләрдә юк эше.

Әтием механизатор

Булып эшли күпме ел.

Өебездә дә үрнәк ул,

Эшендә дә үрнәк гел.

Әнием исә мәктәптә

Балаларны укыта.

Һәм өйдә дә һәммәсен дә 

Бик нык тәртиптә тота.

Шактый шук сеңлем бар минем

Тик тору аңа кыен.

Биергә бик ярата ул,

Лауреат булды быел.

Ә минем хәлгә килгәндә-

Исемем Сөмбел була.

Көз көнендә тугангамы-
Шулай дип кушкан мулла.

Рәсем ясарга яратам,

Җырларга да иренмим,

Менә шигырь дә яздым бит

Ничектер инде- белмим.

Тынычлыкта,татулыкта

Яшибез бергә-бергә.

Һәммәбезгә мин телимен-

Бездәй үрнәк гаилә.

Минем әти.

Әтием Германиядә

Үткән хәрби хезмәтен.

Мин әтине яратам,

Хөрмәтлимен хезмәтен.

Һөнәрен ул бик ярата,

Бик теләп эшли эшен.

Аның белмәгән эше юк,

Яратам шуның өчен.

Кулына нәрсә алса да,

Коралы биеп тора.

Ул эшләгәндә минем дә

Эшлисем килеп тора.

Сез дә килегез
Бүген бездә Сабан туе-

Күңелле һәммәбезгә.

Бөтен бирдә бәйрәм хисе,

Сез дә килегез безгә.

Сабантуйда бар да була:

Була көрәш,ярыш та.

Ярышларда җиңгән өчен

Хәтта була сарык та.

Ләкин ат чабышы-тиңсез,

Минем иң яратканым...

Бәйрәмгә бүләк җыябыз,

Киңрәк ач син капкаңны.
                                                            ***

Нәбиев Айдар-7  нче класс укучысы
      Шигырьләре “Көмеш кыңгырау” 

       газетасында    басылды.
Безнең әни- Гөлнира.

Гөлләр, чәчәкләр ярата

Гөлнира –безнең әни.

Ул булмаса өебездә

Юктыр кебек әллә ни.

Сөябез әниебезне

Өйдәге һәммәбез дә.

Җан җылысын кызганмыйча,

Нур чәчә бит ул җирдә.

Озын гомерле, сәламәт

Бул син әнием берүк.

Бәйрәм белән котлап сине,

Шигырь яздым мин иртүк.

Күреп кал

Бүген бездә Сабан туе
Һәм мәйдан тулы халык.

Күзәтәләр тамашаны

Һәммәсе хәйран калып.

Кем чабышта шәп катнаша,

Кем баганага менә,

Икесе капчык сугышы

Ясап ята тегендә.

Йомырка салып кашыкка

Чаба әби-апалар.

Сөлгеләр тотып көрәшкә

Чыга нәни балалар.

Баш белән чумып катыкка

Акча табалмый берсе.

Чүлмәк ватып бүләк алган

Монысы да ,йә,күрче!

                     Шәймәрдәнова Наилә-9 нчы класс укучысы

                                         Әни сүзләре
Кечкенәдән үк әниләр

Өйрәтә тәрбиягә.

Әни булса,бәхет-шатлык

Өстәлә һәрбер өйгә.

Аның әйткән сүзләрендә

Күпме зиһен,күпме көч.

Шул сүзләре әниләрнең

Бирсен иде безгә көч.
Туган авылым
Яратам авылымның
Калмыя буйларын.

Җилдә талларның

Назлы шаулавын.

Болындагы чәчәкләрнең 

Гөрләп чәчәк атуын.

Камышларның су буенда

Яшелләнеп ятуын.

Авылдагы йортларның

Матур,төзек булуын.

Һәрбер йортның авылга

Үзенчә ямь бирүен.

Авылымны яратам

Үзем шунда туганмын.

Челтерәп аккан чишмәләрдән

Көмеш сулар алганмын.
         Әхмәтова Айзилә-11 нче класс укучысы

        Шигырьләре ,мәкаләләре 

        “Авыл  утлары”газетасында,

        ”Өмет чаткылары” китабында басылды.
Каеннарга тимәгез!
Барам урам уртасыннан

Күзләрем-каеннарда.

Аларга караган саен

Күңелем кайгыларда...

Дөнья бәхете күрергә

Язмагандыр аларга,

Моңсу карашлар төбәлгән

Ялгышкан агайларга.

Бу агайлар каенкайның

Канатын каерганнар.

Күз яшьләрен саркытып,

Шифасын  татыганнар.

Каен суына барам дип,

Сез җилкенеп йөрмәгез,

Каен суларын агызып,

Әрәм итә күрмәгез!

Кырау төшүдән чара

Карап-карап торам дә

Килә башка бер сорау:

Нигә төшә икән ул

Безнең бакчага кырау?

Кызганамын алманы,

Помидорны,кыярны.

Салкын тигәч, аларга

Йода сөртеп булырмы?

Әни дә бит :”Кызым,-ди,-
Алар бетәрләр өшеп.

Без нишләрбез инде,-ди,

Кырау торса гел төшеп?”

Уйлап-уйлап тордым да,

Таптым туңудан чара:

Яптым түтәлгә тунны.

Хәзер син килеп кара!..

Мәктәбем

Хәтеремдә мәктәбемнең

Бусагасын атлап керүем.

Шунда тойдым бу таш бинаның

Бар җылысын безгә бирүен.

Йөзләреннән нур балкыган

Укытучы абый-апалар

Тәүге тапкыр килгән балага

Зур ышаныч белән багалар.

Тәрәз төбендәге гөлләре дә

Әйтә кебек миңа шатланып:

“Дания апаң,Факил абыйларың да

Шушы бусагадан атлады”.

Бу көнне мин мәңге онытмамын,

Ничек өйгә ашкынып кайтканым.

Кат-кат бер җөмләне кабатлавым:

“Мин дә алар сукмагыннан атлармын!”

Тиздән без дә очып китәрбез,

Җитте инде безнең иртәбез.

Алда булган җитди сынауларны

Зур түземлек белән үтәрбез.

Җиңеп барлык авыр киртәләрне,
Онытмыйча яшик мәктәпне.

Кайтып әйтер өчен рәхмәтне

Сакласагыз иде мәктәпне!

